
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-
mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Akidah Benar, Rahmat

Terhampar”.

Sebelum itu, saya ingin menyeru kepada saudara-saudara sekalian untuk terus

mendoakan keselamatan dan perlindungan terhadap penduduk Palestin yang menjadi

mangsa keganasan rejim zionis Israel laknatullah alaihim. Hanya kepada Allah SWT, Yang

Maha Perkasa tempat kita memohon pertolongan-Nya.

SAUDARAKU YANG DIKASIHI SEKALIAN,
Akidah ialah keyakinan yang kukuh terhadap enam rukun iman. Akidah yang sahih
merupakan syarat bagi penerimaan amal. Firman Allah SWT dalam Surah an-Nahl, ayat

Maksudnya: “Sesiapa yang beramal soleh, dari lelaki atau perempuan, sedang dia

beriman, maka sesungguhnya Kami akan menghidupkan dia dengan kehidupan yang
baik; dan sesungguhnya kami akan membalas mereka, dengan memberikan pahala yang
lebih dari apa yang mereka telah kerjakan”.

Akidah Islam yang suci bersumberkan dari al-Quran dan as-Sunnah memiliki kedudukan
tinggi lagi agung. Bahkan kedudukannya dalam Islam serupa dengan asas bagi sesebuah
bangunan, teras bagi tubuh dan batang kepada pohon. Allah SWT memberi

perumpamaan tersebut sebagaimana firman-Nya dalam Surah Ibrahim ayat 24:

Maksudnya: “Tidakkah engkau melihat (wahai Muhammad) bagaimana Allah

mengemukakan satu perbandingan, iaitu: kalimah yang baik adalah sebagai sebatang
pohon yang baik, yang pangkalnya (akar tunjangnya) tetap teguh, dan cabang pucuknya

menjulang ke langit”.

Begitulah keadaan akidah, yang peranannya cukup besar dalam kehidupan kita. la
mempengaruhi keperibadian, cara hidup, komitmen terhadap segala perintah Allah SWT
dan memiliki mujahadah yang tinggi dalam meninggalkan larangan agama. Semakin
dalam akidah ini tertanam dalam jiwa kita, maka semakin kuat ia memegang peribadi kita
dalam memimpin jalan melakukan kebaikan, melaksanakan ketaatan dan seterusnya
membawa kita kepada keredhaan Allah SWT.

SIDANG JEMAAH YANG DIKASIHI SEKALIAN,

Cabaran utama kita pada hari ini ialah untuk mempertahankan akidah diri sendiri, juga
akidah seluruh ahli keluarga kita. Dengan bermacam bentuk ajaran dan dakyah sesat
yang menyeleweng, ia menuntut kita untuk terus berdiri teguh atas asas akidah keimanan
kepada Allah SWT. Hakikatnya, Rasulullah SAW telah pun mengisyaratkan kepada kita

tentang situasi hari ini sebagaimana sabda Baginda SAW:

Maksudnya: “Sesiapa yang hidup dari kamu setelahku, maka akan melihat banyak
perselisihan. Maka wajib atas kamu untuk mengikuti sunnahku dan sunnah para khulafa’
ar-rasyidin yang mendapatkan petunjuk setelahku. Berpegang teguhlah dan gigitlah
dengan gigi geraham kamu”. (Hadis riwayat Abu Dawud dan at-Tirmidzi)

Sudah tentu terdapat beberapa faktor yang menyebabkan kepincangan akidah pada masa

ini. Antaranya;

Pertama: Kejahilan dan pemahaman agama yang lemah.

Akhir zaman, kejahilan akan melata manakala orang-orang yang jahil pula menjadi
rujukan. Diriwayatkan daripada Abdullah bin ‘Amr bin al-‘As radhiyallahu anhuma, beliau
berkata, “Aku mendengar Rasulullah SAW bersabda:

Maksudnya: “Sesungguhnya Allah tidak mencabut ilmu sekaligus dari para hamba, akan
tetapi Allah mencabut ilmu dengan mematikan para ulama, sehingga ketika tiada tertinggal
lagi seorang alim, maka manusia akan menjadikan orang-orang bodoh sebagai pemimpin
(rujukan), lalu mereka ditanya, kemudian mereka akan memberikan fatwa tanpa ilmu,

maka mereka sesat lagi menyesatkan orang lain”. (Sahih al-Bukhari)

Kedua: Fitnah Media Sosial

Media sosial hari ini semakin canggih dan tidak dinafikan ia membawa banyak kebaikan
kepada urusan kita. Namun, harus diingat juga bahawa penyebaran berita palsu dan
ideologi menyesatkan di media sosial begitu menggugat akidah umat Islam. Kejahilan
menyebabkan manusia sukar membezakan antara yang benar dan yang salah. Inilah

zamannya yang disebut oleh Rasulullah SAW:

Maksudnya: “Akan datang suatu zaman pembohong akan dianggap benar dan orang

yang benar dianggap pembohong”. (Hadis riwayat Imam Ahmad)

Ketiga: Cabaran pemikiran sekular dan liberal

Golongan ini mengajak kita memandang remeh pada syariat dan memperjuangkan
bahawa semua agama adalah sama tarafnya. la bertentangan dengan firman Allah SWT
yang menyatakan kebenaran Islam sebagai agama yang diredhai-Nya. Allah SWT

berfirman dalam Surah ali Imran ayat 19:

Maksudnya: “Sesungguhnya agama (yang benar dan diredhai) di sisi Allah ialah Islam”.

Rasulullah SAW juga telah mengingatkan kita untuk tidak meniru-niru agama lain. Baginda
SAW bersabda:

Maksudnya: “Sesiapa yang menyerupai sesuatu kaum, maka dia termasuk dalam

kalangan mereka”. (Hadis riwayat Abu Daud)

Keempat: Kecintaan kepada harta dan hiburan yang melalaikan
Pengaruh budaya materialistik menjadikan manusia lebih mencintai dunia berbanding
akhirat, sehingga melalaikan tanggungjawab kepada agama dan persediaan kepada

kehidupan akhirat. Inilah kebimbangan yang dinyatakan oleh Baginda Rasulullah SAW:

Maksudnya: ‘Demi Allah! Bukan kefakiran yang saya bimbangkan atas kamu, namun
yang saya bimbangkan ialah kamu diberi kemakmuran dunia sebagaimana pernah
diberikan kepada umat sebelum kamu, lalu kamu berlumba-lumba sebagaimana mereka.
Sehingga akhirnya dunia menyebabkan kamu binasa sebagaimana mereka”. (Hadis
riwayat Imam al-Bukhari dan Muslim)

SIDANG JEMAAH YANG DIKASIHI SEKALIAN,

Maka, mengakhiri khutbah pada hari ini, saya ingin rumuskan beberapa pengajaran;

Pertama: Akidah yang benar memainkan peranan yang cukup besar dalam kehidupan
kerana ia mempengaruhi keperibadian, cara hidup, komitmen terhadap segala perintah
Allah SWT.

Kedua: Sediakan pendidikan agama yang kukuh sama ada kepada diri sendiri mahupun
kepada seluruh ahli keluarga kita agar kita mampu membezakan antara yang benar
dengan yang salah.

Ketiga: Para ulama dan pendakwah perlu memainkan peranan secara aktif dalam
menyampaikan dakwah yang relevan dengan cabaran semasa dan memanfaatkan

medium komunikasi untuk membanteras segala ajaran yang sesat dan menyeleweng.

Berdoalah sebagaimana diajarkan oleh Allah SWT melalui firman-Nya dalam Surah ali

Imran ayat 8:

Maksudnya: “Wahai Tuhan kami! Janganlah Engkau pesongkan hati kami sesudah

s \\r‘

Engkau beri petunjuk kepada kami, dan kurniakanlah kepada kami limpah rahmat dari sisi-

Mu; sesungguhnya Engkau jualah Tuhan Yang melimpah-limpah pemberian-Nya”.

KHUTBAH KEDUA

Ya Allah! Ampunilah segala dosa kami. Bantulah umat Islam yang tertindas di mana-mana
jua terutamanya buat saudara kami di Palestin. Ya Allah! Berilah mereka kekuatan dan
kemenangan dalam menghadapi musuh, Sesungguhnya hanya Engkau Yang Maha
Berkuasa. Ya Allah! Perbaikilah segala urusan kami dan urusan-urusan yang memberi
kebaikan kepada umat Islam. Satukanlah hati kami seluruh umat Islam dan singkirkanlah
perpecahan yang timbul dalam kalangan kami. Ya Allah! Limpahkanlah rahmat-Mu ke atas
kami dan jangan jadikan kami termasuk orang-orang yang terhalang dari nikmat-Mu. Ya
Allah! Angkatlah dan jauhkan kami dari kemurkaan-Mu, marabahaya, bala bencana,
kesengsaraan, kemarau, banijir, kezaliman, kesesatan, gempa bumi, angin ribut yang
membinasa, kejahilan, baik yang nyata mahupun yang tersembunyi. Ya Allah! Bimbinglah
kami ke jalan yang Engkau redhai. Hanya kepada-Mu jua Ya Allah, tempat kami mengadu

dan memohon pertolongan.

